
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Шувуу бүхэн янз бүрийн өд сөдтэй байдаг. Бургасны навч шиг нарийхан өдтэй ч бий. Дэлгэсэн дэвүүр шиг өргөн өдтэй ч бий. Өд сөд нь хатуу зөөлөн, урт богино янз бүр байдаг. Зарим нь гөлгөр, металл шиг гялалздаг байхад зарим нь далайн хөөс шиг бөмбөгөр байна. Ер нь өд сөдний өнгө зүс нь янз бүр ажээ.

	Шувууны өд нисэхэд нь хэрэгтэйгээр зогсохгүй биеийн нь дулааныг хадгалж, хүйтэн нойтноос хамгаална. Бас өд сөднийхөө ачаар шувуу үзэгдэхгүй болж дайснаас хамгаална.

	Шувууг чимж гоё болгох тусгай өд бас бий. Эдгээр шидэт өд сөд шувууг дэлхийн хамгийн сайхан амьтан болгожээ. Ёстой шидтэй өд сөд дөө!

	 


ТЭМЭЭН ХЯРУУЛ

	Хүмүүс, тэмээн хяруулын өд сөдийг дуу шүлэгтээ алдаршуулсаар иржээ. Хүмүүс, эрт дээр үеэс эхлэн түүний сагсгар зөөлөн гуа сайхан өд сөдөөр хувцас хунар, зэр зэвсгээ чимдэг байлаа. Тэмээн хяруулын өдийг авах гэж маш эрт цагаас агнах болжээ. Одоо үед тэмээн хяруулыг тусгай аж ахуйд өсгөдөг. Түүний эх орон нь Африк юм.

	Тэмээн хяруул, халуун орны тал нутгийн хөрсөн дээр үүрээ засан өндөглөж, дэгдээхэйгээ бойжуулна.

	Тэмээн хяруул бол дэлхийд хамгийн өндөр, хамгийн хүнд, хамгийн хурдан шувуу юм. Адуунаас ч өндөр, ерэн килограммын жинтэй юм. Хэдийгээр тийм хүнд ч гэсэн морьтой хүн хөөхөд гүйцэгдэхгүй хурдан ажээ.

	Тэмээн хяруулын далавч нь сул дорой богинохон болохоороо нисэж чадахгүй. Харин хөл нь шандастай бөгөөд хүнийг ч унатал өшиглөнө. Тэмээн хяруул нь цөөвөр чоно байтугай хатгуур өргөстийг ч (дикобраз) үүрнээс хөөнө. Африкийн малчид, тэжээмэл тэмээн хяруулыг нохойн оронд хэрэглэдэг ажээ. Тэжээмэл тэмээн хяруул нь хонь малыг юунаас ч хамгаалж чаддаг байна.

	Тэмээн хяруул нь урт сормууслаг том сайхан нүдтэй. Хараа нь тун сайн. Тэмээн хяруул, африкийн зэрлэг тахь - зебр болоод сахалт буга согоо гну-гийн сүрэгтэй хамт бэлчих дуртай юм. Тэмээн хяруулын хараа сайн, бас зебр болоод гнугийн хамар, чих нь соргог юм. Ийм сонор соргог сүрэг амьтанд анчин ч гэсэн, ямарваа махчин амьтад ч гэсэн ойртож чадахгүй аж.

	Хаврын цагт тэмээн хяруул бүжиглэх дуртай. Бүжиглэх үедээ хөлөө нахилзуулан толгойгоороо хоёр ташаагаа цохиж бөмбөр мэт чанга дуугарна. Өрвийсөн хар өд нь давлагаа мэт долгилоход түүний дээрх бөмбөлөг цагаан өд нь хар давлагаан дээрх цагаан хөөс цахрах мэт үзэгдэнэ.


УРЦАЧ ШУВУУ

	Урцач шувуу сагсгар сайхан өдгүй боловч дагзан дээрээ тод улаан ягаан залаатай юм. Энэ шувуу өд сөдөөрөө гайхалтай биш ч гэсэн урц барих уран чадвараараа онцгой юм.

	Урц гэдэг бол үүр нь биш. Урцач шувуу, урцандаа өндөглөдөггүй байна. Урцач шувуу өтгөн ширэнгэн дунд тэр үүрээ засдаг ажээ. Урц гэдэг маань зөвхөн сэхээвч л юм. Урцач шувуу найз нөхөдтэйгөө тэр сэхээвчиндээ уулзана.

	Австралийнхан, урцач шувууны сэхээвчийг сайн мэддэг. Хэн нэг хүн бөгж, бугуйвч, ээмэг зэрэг гоёлын зүйлээ ойд гээвэл өтгөн шугуйгаас олно гэдэг үнэхээр бэрхтэй. Тэгвэл тэр хүн, урцачийн сэхээвчийг юуны өмнө олох хэрэгтэй. Учир нь гээсэн бэлзэг, ээмэг нь заавал тэнд байдаг байна.

	Урцач шувуу маш хурц хараатай, гялалзаж гялтганасан зүйлд туйлгүй дуртай болохоороо тийм өнгөтэй зүйл үзвэл сэхээвчиндээ заавал авчирдаг ажээ.

	Урцач шувууны сэхээвч бол ойн жинхэнэ орд харш юм. Түүнийг хуурай мөчрөөр барьж, дээд талыг нь ногоон өвс, тотины өнгөлөг сайхан өдөөр чимэглэдэг байна. Сэхээвчийн нь үүдэнд болоод дотор нь үзэсгэлэнт дун, наранд цайрагч яс, гэрэлтэй чулуу байдаг байна.

	Хэдийгээр өөрөө өнгө зүс муутай гэсэн ч гуа сайхныг эрхэмлэдэг бусад шувууны унагасан өнгөтэй өд, хүний гээсэн ээмэг бэлзэг болоод өөрөө гэрэлтэгч чулуу, үзэсгэлэнт дунг цуглуулдаг ажээ.

ЯТГА СҮҮЛТ

	Австрали анчин ой дотор явж байтал нь гэнэт нохой хуцаад, дараа нь эмэгтэй хүн инээж, хүүхэд хашхирах сонсогджээ.

	Чимээ гарсан зүг рүү явж байтал нохойн хуцах, инээх ханиах, хашхирах, шуугих чимээ гэнэт ард нь сонсогдов.

	Анчин хүн нуугдчихаад мөчрийн завсраар харж байтал ойн цоорхойд ятга хөгжимтэй тун адил сүүлтэй хоёр том шувуу гарч ирлээ. Гэтэл тэр хоёр шувуу бие биедээ азарган тахиа шиг агсагнаж эхлэв. Бувтнан, исгэрэн дуугарч үзэсгэлэнт сүүлээ өргөж буулгана. Энэ нь ятга шувуу буюу ятга сүүлт ажээ.

	Ятга сүүлт нь хүний дуугарах, нохойны боргох, шувууны хашхирахыг чадамгай дуурайна. Тэгээд бас зодолдох дуртай. Харин зодолдох үестээ их л сонор, болгоомжтой юм. Анчныг гишүү хөдөлгөмөгц л ширэнгэ рүү гүйгээд орчихно. Тэгээд огт байгаагүй юм шиг хэдийн алга болчих аж.

	Ойн цоорхойгоос төдий холгүй, модны салаан дээр дээвэртэй хачин үүр байхыг анчин үзлээ. Дээвэр дороос нь ангаахай цухуйж харагдана. Анчныг тэр үүр лүү очиж амжаагүй явтал яг л хөл доорх бутнаас эм ятга сүүлт гарлаа. Тэр, азарган ятга сүүлттэй адил айсан ч үгүй, зугтсан ч үгүй. Харин далавчаа сэгсрэн анчныг үүрээсээ холдуулахыг оролдлоо.

	Анчныг явж одмогц, ятга сүүлт ангаахайдаа зориулан цох хорхой, олон хөлтийг түүж эхэллээ. Савраараа газар малтан, өөрөөсөө хоёр дахин хүнд чулууг хялбархан эргүүлнэ.

	Азарган ятга сүүлт нь түүндээ огтхон ч туслахгүй юм. Харин бут сондуул дундуур гүйж бусад шувууг өдөн, өөр азаргуудад сүүлээ гайхуулна.

	Бусад ятга сүүлт азарган шувууд зөвхөн далавч сүүлээ гайхуулан хашхирч л чадах бөлгөө.

	Мань азарган ятга сүүлт өвсөн дотор өөр азарган ятга сүүлтийн сүүл байхыг санамсаргүй олж үзжээ. Тэгээд зодолдохоор хашхираад дайрахад, өвсөн дунд ятга шувуу биш, харин түүний хатаасан сүүлийг толгойдоо уясан шувууны анчин байв.

	Ингэж шувууны анчин, бардам зодоочийг мэхэлж барьсан ажээ.

УЛААН ДАЛАВЧИТ

	Элсэн хайр тэнгис рүү гүн хошууран оржээ. Алсад халууны униар татаж үнэхээр нам гүм ажээ. Ногоорон цэлийгч усны энд тэнд ягаан арал үзэгдэнэ. Тэр бол улаан далавчтаны сүрэг юм.

	Хэрэв тийм сүрэг рүү ойртож очвол улаан далавчит урт хүзүүгээ сунгаж, ийш тийшээ ширтэн, галуу шиг ганганан шилбэрхэг хөлөөрөө алхална. Гэвч гэнэт дэрхийж, улаан дөл дүрэлзэн үүлэнд шүргэн алдана. Энэ нь улаан далавчтаны сүрэг далавчаа дэлгэн гэнэт ниссэн хэрэг билээ. Тэнгист байсан ягаан арал хэдий нь алга болж огторгуйд улаан үүлс болон нүүнэ. Үүл цайрч улаан цуваа өнцөглөг сумнууд хөх тэнгэрийг хээлж, усны хүрхрээ шиг шуугиант жигүүрийн дуу аажмаар намдана.

	Улаан далавчит гэдэг энэ шувуу өмнө зүгийн нуур тэнгисийн хавтгай элсэн хайр дээр үүрээ засна. Энэ бол нөхөрсөг, эвлэг шувуу юм. Далайн хөөстэй адил бөмбөгөр үүрээ нэг нэгэнтэйгээ зэрэгцүүлэн, шороо шавраар барьдаг ажээ.

	Улаан далавчит шувуу хөгшрөхөөрөө усанд самрахыг төдий л дурладаггүй байна. Харин залуус нь өндөгнөөс гармагц, усанд ордог сүрхий усчид юм. Ангаахай болмогцоо самарч чадах авч, хоёр долоо хоногийн дараа явж эхэлнэ.

	Түүнээс бүүр олон хоногийн дараа нисэж сурна. Залуу нь дөнгөж нисэхийг сурч эхэлмэгц, хөгшид нь нисэхийг мартаж эхэлдэг байна. Хөгшний нь өд сөд гуужиж, жигүүрийнхээ том өднүүдийг гээнэ. Ингээд нимгэн устай хайрдмал газрыг хэрж, урт хөлөөрөө ойр ойрхон инээдэмтэйгээр гишгэлж усны ёроолоос тунадас шүүрдэн гаргана. Тэгээд хошуугаа усанд дүрэн намаг, нялцгай биетэн, өт хорхой түүнэ. Одоо тэдэнд маш их хоол хэрэгтэй бөгөөд улаан далавчит шувуу гуужсаныхаа дараагаар булбарай ягаан өнгөө алдаж, жигүүрийн нь өд ч улаан өнгөө алддаг байна.

	Хэрэв далавч нь л улаан өнгөө алдчихвал улаан далавчтаны тоонд яаж ч орох билээ дээ.

ЦЭЦЭГ ШУВУУ

	Өмнөд Америкийн намаг нь нэг ижил юм. Түүнийг зөвхөн усны цэцгүүд л чимэглэдэг байна. Намгийн цэцэг ногоон дунд цэцэг шувуу амьдарна. Тэр шувуу үнэхээр амьд цэцэгтэй төстэй юм. Биеийн өнгө нь бурамлаг хүрэн, дух нь гал улаан, далавч нь цасан цэцэг мэт цагаан, урт хөл нь цэцгийн иш мэт нарийхан ажээ.

	Цэцэг шувууны жингэнэсэн хөгжөөнтэй дуу нь уйтгартай намгийг сэргээн амьдруулдаг юм. Иймээс хүн түүнийг хавчиж хяхдаггүй учраас цэцэг шувуу өөрийн үүрийг хүний сууцны дэргэд барихаас ч айдаггүй байна.

	Цэцэг шувуу хоорондоо маш эвсэг юм. Нэг нь могой буюу харцага зэрэг дайсныг үзвэл намаг дүүрэн шуугиан дэгдээнэ. Бусад цэцэг шувууд усанд нуугдаж, зөвхөн толгой нь цухалзана. Хэрэв дайсан ойртвол толгойгоо усанд нуудаг ажээ.

	Аюул өнгөрмөгц цэцэг шувууд уснаас гарч, намгийн ургамлын үрийг түүж, хорхой шавжтай хөөцөлдөж эхэлдэг байна. Хажуугаас нь харахад цэцэг шувууд навчин дээгүүр биш харин усан дээгүүр гүйлдэж байгаа мэт харагддаг билээ. Зөвхөн цэцэг шувуу л тэгж хөвж яваа навчин дээгүүр тийм чадамгай гүйдэг ажээ. Учир нь цэцэг шувууны хөл урт нарийхан хуруутай, хуруу бүр нь урт нарийхан хумстай юм.

	Цэцэг шувууны зөвхөн хуруу нь хумстай биш бас далавчны нь нугалбар бүр хумстай байдаг байна. Энэ хумсаараа дайснаас биеэ хамгаалах бөгөөд далавчаараа нэг л цохивол цоо шорлоно. Ийм дайчин өргөстэй цэцэг дээ.


ТИТЭМТ ТОГОРУУ

	Титэмт тогоруу африкт оршино. Толгой дээрээ алтлаг өднөөс бүрдсэн титэмтэйгээрээ бор, цагаан тогоруунаас ялгаатай юм. Түүний бүжиглэхэд нь хар толгой дээрх алтлаг титэм нь гал адил улалзана.

	Титэмт тогоруу нь бүжиглэх онц хорхойтой ажээ. Тогорууны шинэ сүрэг ирвэл бүжиглэн угтана. Урт хөлөө солбилзуулан цовхчин дэвхрэн, далавчаа дэвнэ.

	Энэ бол баярлах үедээ бүжиглэдэг бүжиг нь биз ээ. Гүмбараа матрыг үзвэл далавчаа дэвэн харайна. Энэ нь бол баярласных биш, харин айж сандрахдаа бүжиглэдэг бүжиг юм.

	Хэрэв голын усанд танигдаагүй зүйл үзэгдвэл сонирхож гайхахдаа бас бүжиглэдэг байна.

	Тийнхүү титэмт тогоруу амьдралынхаа алив нэг үйл явдлыг бүжгээр тэмдэглэнэ. Мөн хашхирах дуртай. Хоолой нь бишгүүр мэт алс хол сонсогддог ажээ. Хараа нь сайн, үргэлж болгоомжтой байдаг тул титэмт тогорууны сүрэг рүү ойртож очиход үнэхээр бэрхтэй юм.

	Титэмт тогоруу арал буюу хайр элсэн дээр хоноглоно. Өглөөний нарыг баяртай хашхиран угтана. Хашхирангуутаа л үр түүж, царцаа, мэлхий авлахаар талд гардаг байна.

	Түүнийг заримдаа гэрт ч байлгаж болно. Бусад шувуутай эвтэй нөхөрсөг амьдарч, өөрийн нь эзэн сайн бол бүжиглэн угтдаг ажээ.

ШҮХЭР ДАЛАВЧИТ

	Шүхэр далавчит нь титэмт тогоруутай адил толгой дээрээ алтлаг сайхан өдгүй юм. Гэвч жигүүр дээрээ гуа сайхан том өдтэй билээ. Хэдийгээр нисэхэд түүний ашиг бага гэсэн ч шүхэр далавчит тэр өдөө их л арчилж хамгаална. Тэр өд үнэхээр сайхан өд өө. Бийрийн нарийн үзүүрээр зурсан юм шиг үзэгдэх бөгөөд хар толбууд нь бугын нүд мэт ажээ.

	Шүхэр далавчит нь халуун орны ой тайгын нэвтэршгүй шугуйд амьдарна. Тийм ойд түүнийг олж үзэхэд үнэхээр бэрх. Гэвч дууг нь сонсож болно. Дуу нь чанга бөгөөд хүчтэй бөлгөө.

	Ой дотор шүхэр далавчит бие биеэ азарган тахиа мэт дуудах бөгөөд нэгнийхээ хашхирахад нөгөө нь хариулж "хааув хааув, хааув" гэсэн дуу газар сайгүй сонсогддог байна.

	Хэрэв тэр хашхирагчдад гэнэт ойртвоос ийм зүйлийг харж болно. Шугуйн дунд хэсэг цоорхой байна. Цоорхойд газрыг нь гаргасан талбай байна. Талбайн бүх өвсийг зулгааж, хогийг нь цэвэрлээд газрыг нь жигдрүүлжээ. Талбайн дунд том шувуу үзэгдэнэ. Тэр бол шүхэр далавчит юм. Тэр талбай бол бүжиглэх газар нь билээ. Шүхэр далавчит уг талбайг өөрөө цэвэрлэж, журам горимыг чанд сахина. Түүн дээр навч унавал дор нь зайлуулдаг байна.

	Шүхэр далавчтыг талбай дэрээ бүжиглэж байхыг нь үзсэн хүн цөөн ажээ. Хэрэв аз таарч түүнийг үзвэл үзсэн хүний сэтгэлд хоногшин үлддэг бөлгөө. Шүхэр далавчит нь энэтхэг галуу шиг ихэмсэг морилдог боловч гэнэтхэн азарган тахиа шиг цовхчдог байна. Далавчаа толгой дээрээ сагсгар дэвүүр мэтээр дэлгэж өөрөө юуг ч үзэхээ байдаг ажээ. хамраараа далавчаа хатган өднийхөө завсраар толгойгоо гаргана. Гэвч хөрш шүхэр далавчнуудад гуа сайхнаа гайхуулах гэж далавчаа буулгадаггүй болой.


ГУРГУУЛ

	Дэлхийд гайхалтай шувуу маш олон. Зарим нь ер бусын сүүлээрээ, зарим нь хурц тод өнгөтэй далавчаараа, өөр хэсэг нь сагсгар залаа, өнгөлөг өдөөрөө алдартай юм. Гургуул бол сүүл, далавч, өнгө будаг, ер нь бүх зүйлээрээ сайхан юм.

	Алмаас, вангийн, алтан, мөнгөн гургуул зэрэг янз янзын гургуул бий. Өд сөднийхөө гуа сайхнаар тийм олон нэртэй болжээ. Бас чихтэй, эвэртэй болоод манал гургуул гэж бий.

	Гургуулын гуа сайхан нь түүнд алдар цуу авчирсан төдийгүй зовлон гамшиг авчирчээ. Анчид түүнийг хайр гамгүй мөрдөн устгаж, шувуу авлагчид барьж торонд хийдэг байлаа. Гургуул маш цөөрсөн тул тэр гайхамшигт шувуу дэлхийд устаж үгүй болж болзошгүй гэж эмээн агнахыг хориглож эхэлжээ.

	Гургуул нь сайхан ааштай амьтан юм. Уул хөндий, ой тайга, бут сондуул дунд оршино. Үр жимс идэж, хорхой шавж, мэлхий, гүрвэл, могойн зулзагыг хүртэл авлана.

	Алмаас, алтан, мөнгөн гургуул нь эрт цагаас эхлэн шувууны орд, амьд амьтны үзмэрийн газар амьдарсаар ирсэн тул маш олон хүн мэднэ. Харин эвэрт гургуул болоод маналыг үзсэн хүн цөөн билээ. Эдгээр шувуу маш цөөн тохиолддог ажээ.

	Энэтхэгийн эвэрт гургуул толгой дээрээ махархаг эвэртэй. Хилэгнэхдээ эврээ бөгтрүүлэн, нүднийхээ ард хөх улаан өнгөтэй арьсархаг сарьс хөдөлгөдөг байна.

	Ялангуяа өндөр ууланд амьдардаг манал гургуул маш үзэсгэлэн гуа ажээ. Гялалзсан өд сөд нь туйлын өтгөн тул шилээр цутгамал юм шиг үзэгдэнэ. Түүний өнгийг тодорхойлоход маш хэцүү. Нар луу цээжээрээ эргэвэл хүрэл хүрэн буюу цэнхэр болж, ташаагаараа эргэвэл шаазан өнгөтэй буюу хөх цэнхэр, улаан ягаан өнгөтэй болно. Тийнхүү эрдэнийн чулуу мэт гялалзана.

	Энэтхэг бол халуун орон. Гэвч өндөр уулсын нь орой мөнх цастай. Өвөл уулын оройн цас аажуухан уруудахад манал бас уруудна. Хавар цасны хэсэг өгсөхөд, манал бас өгсөнө. Маналын бүх амьдрал цасны дэргэд өнгөрнө. Тиймээс түүнийг цасны гургуул гэж нэрлэнэ.


НАВЧИН СҮҮЛТ

	Навчин сүүлт нь Америкийн уулын ойд оршино. Ойд түүний харуулын байр болох модны тусгай гишүү бий. Түүн дээрээсээ юуг ч харж чаддаг байна. Навчин сүүлтийн зөөлөн ногоон өд нь ногоон навчтай нийлэхдээ өнгө үл ялгарна. Нуугдан тоглож байгаа юм шиг хярж хэвтсэн навчин сүүлт хэнд ч үзэгдэхгүй боловч тэр өөрөө бүхнийг үзэж сонсдог ажээ.

	Царцаа буюу дэвхрэгийг үзэнгүүт нисэж барина. Бас боловсорч гүйцсэн жимсийг харангуут нисэж, жигүүрээ дэлгэн агаарт эргэлдэж байснаа нисэлт дундаа шүүрэн авна.

	Анчны чимээг сонсмогц дэрхийн нисэж одно. Тэгж нисэх үед, ногоон өд сөд нь зөвхөн нуугдахад зориулагдсан биш гэдгийг мэдэж болно. Залаа нь өрвийж, жигүүрийн нь махирдуу нарийхан ногоон өд дэрвэгэнэнэ. Урт ногоон сүүл нь салхины аясаар долгилж, ногоон өнгөтэй эрдэнийн чулуу мэт гялалзах ажээ. Навчин сүүлт нисэх үестээ сайхан. Харин модон дээр суухаараа л үзэгдэхгүй болдог. Хэрэв түүнийг бид ногоон дунд зурвал та нар үзэхгүй билээ. Өд нь энэ байна гэвэл бусдаас огт ялгарахгүй нов ногоон юм л байна.

	Навчин сүүлт үүрээ модны хонгилд засна. Урт сагсгар сүүлтэй амьтан модны хонгилд амьдрахад давчуу билээ. Иймд сүүлээ багтаах гэж хонгилын хана дагуу дээш нь өргөнө. Зарим үед гадагш цухуйх боловч, ногоон өнгөтэй болохоороо хонгилоос цухуйсан ногоон гишүү мэт харагдах тул ямар ч аюулгүй билээ. Навчин сүүлтийг хөдлөхгүй байх үед нь үзэхэд тун хэцүү ч гэсэн нисэх үед нь харж ханашгүй.

УУТАН ХОШУУТ

	Уутан хошуутын өд нь хурц тод тул ой дундаас үзэхэд хялбархан юм. Гэвч түүнийг барихад амаргүй. Олон араатан, уутан хошуутыг шохоорховч "нүдийг нь харж, шүдийг нь танина". Уутан хошуутын хошуу нь маш том, хүчирхэг бөлгөө. Түүний хамар бүх биеэс нь ялимгүй богино билээ. Уутан хошуут нисэх үедээ хамраа сунгаж толгойгоо унжуулна.

	Махчин шувуунаас уутан хошуут огтхон ч айдаггүй байна. Харин сүрэглэн нийлж, харцага юм уу, элээг ой дотуур эргүүлэн хөөдөг ажээ. Уутан хошуутын хамар нь тийм үүрэгтэй юм. Түүний хамрын жинхэнэ хэмжээ, гуа сайхан нь гурван насандаа гүйцдэг байна.

	Уутан хошуут халуунд сүүдэр газар нуугдана. Халуун намдмагц анд гарч, шавж авлаж, үр жимс тасалдаг байна. Уутан хошуут нэг гишүүнээс нөгөөд чадамгай харайдаг боловч газар явахдаа инээдтэй эвгүй бөгөөд хошуугаа доош нь сүүлээ дээш өргөж доголдон явна. Уутан хошуут газар буух дургүй. Зөвхөн ус уухдаа буудаг байна. Намаг шалбааг хүртэл догонцоглон хүрээд хошуугаа нэг дүрэхдээ хагас аяга ус уудаг байна.

	Уутан хошуутыг барьж тэжээхэд маш сайн амьдарна. Хоолыг хүний гараас шууд авах бөгөөд түүнтэй ярьж, далавчин дор нь маажихад маш дуртай.

ТОТЬ

	Тотийн эх орон нь Энэтхэг, Австрали, Африк, Өмнөд Америк юм. Бор шувууны хэртэй ч тоть байдаг. Хэрээнээс ч том тоть бий. Цөм хурц тод, алаг цоохор юм. Тотийн дайсан олон ч өөрийгөө хамгаалж чадна. Хошуу нь бэх бат. Тоть эвсэг, сүргээр оршино.

	Хамгийн том, хамгийн өнгөтэй тоть бол Бразилын морин тоть юм. Том, дуу ихтэй учир хүрхрээний дууг дарж чадна. Залаат тоть нь морин тотитой адил тийм гуа өнгөгүй ч гэсэн толгой дээрээ том тод залаатай. Залаа нь дэвүүр шиг задарч, эвхэгддэг ажээ.

	Хүмүүс залаат тотийг эрт цагаас эхлэн барьж торонд хийж элдэв үг заасаар иржээ. Тоть сайн ниснэ. Зөвхөн шар шувуун тоть л нисэж чадахгүй. Гэвч газраар гүйхдээ хурдан бөгөөд олуулаа оршдог газар нь жим гарсан байдаг. Шар шувуун тоть бүрэнхий болмогц анд гарч, хөвд, ойм янз бүрийн үр, гүрвэл зооглох дуртай юм.

	Газрын тоть нь шар шувуун тотиноос ч илүү шаламгай гүйнэ. Тал хөндий намагтай газар амьдарна. Газрын тоть нь цууцаль шувуутай адил өвсөн дунд маш чадамгай нуугдах бөгөөд хааяа модон дээр нисэж гардаг байна.

	Хамгийн гайхалтай тоть бол хөлчүү тоть юм. Тэр нь шувуутай адил модон дээр суухгүй, харин сарьсан баавгай шиг толгойгоо доош нь унжуулж модны гишүү мөчрөөс зүүгддэг байна. Тэдгээрийн зарим нь далдуу модны согтоогч шүүсийг уух дуртай бөгөөд нисэж чадахгүй болтлоо уусан үед нь хүн гараараа барьж торонд хийдэг ажээ. 

	Уумтгай тоть нь цэцгийн балыг уух дуртай бөгөөд амттанд ханах хэмжээгээ мэдэхгүй тул хошуунаасаа дуслах хүртэл уудаг байна.

	Тоть бол марзан, наргиантай, гуа инээдтэй шувуу юм. Харин Шинэ Зеландын махчин тоть хонь тоншдог муу нэртэй ажээ. Ки нэрт тэр махчин тоть хурц хошуугаараа хонийг үхтэл шархтуулан тоншдог байна. Эрт цагт тэр тоть тэгдэггүй байсан бөгөөд хожим яагаад сурсан бэ гэвэл; малчид алсан хониныхоо арьсыг хатаахаар хашаан дээрээ өлгөдөг бойв. Гэтэл нөгөө тоть нисэж ирээд арьсны халимыг тоншин тоншсоор мах идэж сураад махчин болжээ.


СОНО БЯЛЗУУХАЙ

	Соно бялзуухай бол нисдэг гэрэлт шувуу юм. Түүний далавч нь хайрс мэт гялалзана. Тийм өд сөд нь соно бялзуухайн орой, сахал самбай, хүзүү захыг чимэглэдэг байна. Соно бялзуухай нь дэлхийд хамгийн гуа, хамгийн бяцхан шувуу ажээ. Түүний бие нь үхэр зөгий буюу баасны хүрэн цохноос томгүй юм.

	Өмнөд Америкийн индианууд тэр бяцхан шувууг "ялаан шувуу" гэж нэрлэнэ. Гуа сайхан болохоор нь "нарны туяа", "ойн од", "одон хүзүүт", "гал шувуу" зэргээр нэрлэдэг ажээ. Бас "цэцэг таалагч шувуу" ч гэх ёс бий. Учир нь соно бялзуухай бүх амьдралаа цэцгэн дунд өнгөрүүлнэ. Цэцгээс цэцэгт зөгий мэт нисэж, нисэлт дундаа цэцгийн дэлбэ рүү нарийхан хошуугаа дүрж, хөндий хоолойт хэлээрээ бал сордог байна.

	Соно бялзуухай өдөржин агаарт явах бөгөөд нисэлт дундаа усанд орно. Шалбааг дээр эргэлдэж байснаа гэнэт шумбаад дахиж гараад дахин шумбана. Гялалзсан усан дусал цацарч, жигүүр шүнгэнэвч, жигүүр нь огт үзэгдэхгүй, түүний эргэн тойронд туяарна. Соно бялзуухай бол зоригтой хэрүүлч шувуу юм. Том харцагыг хүртэл үүрээсээ хөөдөг байна. Махчин шувууд түүний зүү шиг хурц хошуунаас айна. Тэгэхгүй бол нүдийг нь сохолно.

	Соно бялзуухайгаас эрвээхэй эмээнэ. Гэхдээ соно бялзуухай эрвээхэйг тэр болгон дийлэхгүй. Халуун орны эрвээхэй маш том тул анчид заримдаа шувуу гэж эндүүрэн бууддаг ажээ.

	Ямаан шувууны үүр хушганы хальсны талын хэртэй байдаг. Үүрээ мөчирт шүлсээрээ бэхэлнэ. Өндөг нь вандуйн хэртэй юм.

	Үүртээ улаан хөвд дэвсдэг соно бялзуухай бий. Тийм дэвсгэрээс болж өндөг нь улайдаг байна.

	Соно бялзуухай баланд маш дуртай боловч, цох ялааг үл ойртуулна. Аалзны тороос хүртэл цох, ялааг аваачна. Харин нэг харамсалтай нь соно бялзуухай, шувуу авлагч аалзны торонд ялаа шиг баригдах явдал бий. Хэцүү еэ.

	Соно бялзуухай агаарт амралтгүйгээр удаан байж чадна. Юм агнахдаа л тэгдэг биш, тоглохдоо бас тэгдэг ажээ. Соно бялзуухайн зүрх нь ходоодноосоо гурав дахин том учир ядрахыг мэддэггүй бөлгөө.


ТОГОС

	Тогосын гуа үзэмж нь тэнгэр шиг, дуу хоолой нь чөтгөр шиг, үйл явдал нь хортон шиг гэж энэтхэгт ярьдаг байна. Энэ мэргэн үг ээ. Тогос үлгэрийн амьтан шиг гуа. Гялалзсан цэнхэр цээж, ногоон нуруу, хүрэн далавчтай юм. Толгой дээрээ нарийхан цэнхэр өд сөднөөс бүрдсэн титэмтэй. Ганган ногоон хүрэн сүүл нь түг түмэн хар хөх нүдэн толботой юм.

	Альбинос хэмээх цав цагаан тогос бий. Тогос нь бусад ганган гоё шувууны адил зэвүүн муухай дуутай юм. Ойн гүнд тогосын зэвүүн дуу гэнэт гарахад шувуу дэрхийж, ан амьтан хүртэл болгоомжилж, анчин хүн дагжин чичирдэг байна. Тогосын явдал нь сайнгүй бөгөөд ийш тийшээ ширтэн гэтнэ. Хажуу хавиргаараа наалдан гэтсээр явж тамир муутай шувууны дэргэд нь хүрээд ганц тоншоод л алдаг байна.

	Тогос ганган бөгөөд гоё сайхнаа ингэж үзүүлдэг байна... Ойн цоорхойд тогосын сүрэг цуглажээ. Асар том ногоон сүүлээ өргөн шажигнуулан эргүүлж, цээжээ төвийлгөн, далавчаа газраар чирэхэд өд болгонд ногоон, цэнхэр, хүрэл гал гялалздаг байна.

	Тогосын гуа сайхан нь гурван насандаа төгс бүрддэг юм. Эрт цагаас эхлэн тогосын гуа сайханд дурлан барьж тэжээжээ. Энэтхэгт түүнийг ариун шувуунд тооцдог бөгөөд тогосыг элдэвлэж болохгүй ажээ. Энэтхэгийн сүм хийдэд түүнийг тэжээдэг тул хүнээс айхаа байжээ.

	Эм тогос ойд өндөглөнө. Маш асрангуй эх юм. Тэр нь дэгдээхэйгээ салхи борооноос далавчаараа нөмөрлөж дайснаас хамгаална.

	Тогос газарт хоноод, өглөө шүүдэрт норсон сүүлээ хатаахаар өндөр модон дээр нисэж гарна. Тэр нь үнэндээ сүүл биш сүүл доорх асар том хормой болох ногоон өд сөд юм. Тогосын жинхэнэ сүүл нь богинохон саарал өнгөтэй бөгөөд хормой дор нь нуугдмал байдаг юм. Тогос шүүдэрт норсон хормойгоо хатааж байхыг үзсэн хүмүүсийн ярих нь: Шувууны өд сөд нь гялалзаад мартахын аргагүй гоё сайхан үзэгддэг гэнэ.

ХУВИЛАМТГАЙ ӨДӨТ

	Хувиламтгай өдөт нь Африкт амьдарна. Тэр шувуу ядрахыг мэдэхгүй хөгжилтэй ажээ. Өдөржин нэг модноос нөгөө модонд ниснэ. Хувиламтгай өдөт, үдэш болохоор "амралтын мод" гэдэг тусгай модондоо нисэж ирдэг юм. Хувиламтгай өдөт "амралтынхаа модон" дээр ч зүгээр суухгүй, мөчрөөс мөчир дамжин гишүүн дээгүүр бүжиглэж бувтнан байдаг байна. Түүний дуу үнэхээр сонин өөрөө маш ойрхон байгаа атал дуу нь алсад хашхирч байгаа мэт сонсогддог юм.

	Хувиламтгай өдөт модноос буух нь маш ховор, ойрхон зуур дэрхийн нисэж мөчрөөс мөчирт, модноос модонд дамжин буудаг байна. Үр тоншиж, жимс тасална. Улаан далавч нь гялалзаж, залаа нь босоо байна. Шөнө л дуугаа хураах бөгөөд унтахдаа залаагаа буулгадаг болно. Хувиламтгай өдөт үдийн халуун болохоор "амралтынхаа модонд" сэрүүцэн нуугдана. Халуунд дургүй. Бороонд бол бүр ч дургүй ажээ. Ширүүн бороонд далавч нь нороод нисэж чадахгүй болдог байна. Тэгээд шаазан шиг ганган далавчнаас нь улаан будаг дусалж, жигүүр нь гуужна. Хувиламтгай өдтийг шалбааг усанд ороход, ус ягаан болдог ажээ. Далавч нь норохоороо өнгө нь хөхөрнө. Гэвч хатахаараа дахиад улаан өнгөтэй болно. Өөр ямар ч шувуунд тийм гайхалтай өд байхгүй юм.

ЧУЛУУН АЗАРГАН ТАХИА

	Чулуун азарган тахиа, Бразилын уулын ойд оршино. Зэлүүд хад асга, гүн жалга хясаанд амьдрах дуртай юм. Иймээс түүнийг чулуун тахиа гэжээ.

	Тэдэнд гэрээст газар бий. Хавтгай том чулууны дэргэд муурын дуу сонстоно. Тэр бол муур биш. Чулуун азарган тахиа бие биеэ дуудаж байгаа хэрэг юм.

	Хурц тод азарган тахиа, даруухан эм тахиа хавтгай чулуунд нисэн ирж, түүнийг тойрон мөчир дээр сууна. Цөм цуглаж гүйцмэгц, хамгийн өнгөтэй азарга нь мөчрөөс чулуун дээр бууна. Тэгээд толгойгоо хаялан, чулуун дээгүүр маяглан явна. Гэнэт дээшээ үсрэн, гэнэт хумсаараа чулуу маажна. Сүүлээ хөдөлгөн харайж цээжээ хотойлгож бас төвийлгөнө. Бүх гуа сайхнаа буюу өд сөднийхөө өнгө, гялтганааг бүжиглэх үедээ үзүүлдэг байна. Ядарвал өөр шувуунд байраа тавьж өгнө. Харин эм тахиа нь бүжиглэхгүй. Тэд бүжиглэгчдийг харж, тус бүрий хашхиран үднэ. Энэ бол муурын дуугарахтай адилгүй, хөгжилтэй урин зөөлөн юм.

	Жил бүр чулуун тахиа гэрээст газраа бүжиглэнэ. Түүнд хүрэхэд хадан хясаа, нэвтрэхийн аргагүй уул хад, усны хүрхрээ зам боосон байдаг ажээ.

ЭНХЖИНИЙ ШУВУУД

	Эрт урьд цагт эрдэмтэд энхжиний орны шувуу гэгчийг хөл ч үгүй, далавч ч үгүй гэж үзэж байжээ. Өглөөний шүүдрээр хоол хийж бүхэл амьдралаа агаарт өнгөрөөнө. Сүүлийнхээ махир өдөөр модонд гогодохыг хичээж модны мөчир дээр бууна. Харин үхэхдээ газарт унадаг ажээ. Эрт цагт тэр шувууг ингэж үзээд энхжиний орны шувуу гэж нэрлэжээ.

	Одоо энхжиний шувууг бусад шувуутай адил хөлтэй, далавчтай гэдгийг хүн бүхэн мэднэ. Түүний хөл нь хүчирхэг зуурамтгай тул, сүүлээрээ модноос гогодох ямар ч шаардлагагүй юм. Энхжиний шувууны хоол нь өглөөний шүүдэр биш, янз бүрийн үр жимс, шавж юм. Эрдэмтэд жинхэнэ энхжиний амьд шувууг үзээгүй, зөвхөн арьсыг нь үзсэн тул тэгж эндүүрчээ. Папуас анчин түүнийг алмагц хөл далавчийг нь огтолж хаядаг учир арьс нь хөл далавчгүй байдаг байжээ.

	Энхжиний орны шувуу олон юм. Зарим нь нохой дуудагчаас бага, зарим нь тагтаанаас том юм. Түүний ганцхан өд нь л хар, бусад нь хурц өнгөтэй болно. Энхжиний орны бүх шувуу гоё ганган ажээ.

	Папуасууд энхжиний орны шувууны сагсгар өдөөр үс гэзэг, зэр зэвсгээ чимнэ. Ингэхийн тулд энхжиний орны шувууг урхиар, зарим нь шувууны цавуугаар, нэлээн авхаалжтай нэг нь шөнө модонд чимээ анир гаргалгүйгээр авирч, унтаж байхад нь барьдаг байна.

	Энхжиний орны бүх шувуу зоригтой, гуа үзэмжтэй, наргиантай амьтад юм. Нэг л гэм нь гуагладаг, муухай зэвүүн дуутай ажээ. Энхжиний орны шувуу нь хар хэрээний ойрын садан болохыг эрдэмтэд одоо маргаангүй нотолжээ.

ЭНХЖИНИЙ ОРНЫ МОРИН ШУВУУ

	Энхжиний орны морин шувуу бол ёстой гал шувуу юм аа. Өд сөд нь маш өтгөн сагсгар тул түүний гялалзсан урсгалд умбуулна. Энхжиний орны морин шувуу өөрийн өд сөдийн гуа сайхныг туйлгүй анхаарна. Хавар цагт бүжиглэх дуртай. Том модыг бүжиглэх газраа болгон сонгож аваад ойн зах бүрээс нисэн ирнэ. Бүжиг эхлэхэд бүх шувуу хүзүүгээ сунгах буюу толгойгоо буулгана. Аяархан исгэрч, ташааны нь өтгөн өд чичирнэ...

	Тэдгээр шувууд гуа сайхнаа бие биедээ гайхуулж удах бөгөөд гайхуулахдаа мэлхий шиг гуаглана.

	НОМ ТӨГСЛӨӨ

	 

	Гайхалтай шувуудыг бас нэг хар даа. Одоо халуун орны тайгын нэг буланд урцач шувуу урцандаа зориулан өнгөтэй дун цуглуулж яваа. Эрэлхэг чулуун тахиа бүжиглэж байгаа. Цасан гургуул биеэ ээн хэвтэж нарны зүг цээжээрээ эргэхэд нь ногоон, ташаагаараа эргэхэд нь цэнхэр, нуруугаараа эргэхэд нь хэт ягаан туяа цацран байгаа даа. Эрдэнийн соно бялзуухад ойн харанхуй дотуур гал оч мэт гялалзаж яваа.

	Өөр түг түмэн гайхалтай шувуу, одоо ойн гүнд гүйж, дуугарч, нисэж байгаа.

	Цөмийг нь үзэх сэн.

	 

	С. Сандагдорж монголчлов.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1960 оны хэвлэлийн Хэвлэн нийтлэлийн мэдээлэл

	Н. Сладков

	 

	ГАЙХАМШИГТ ӨД СӨД

	 

	Улаанбаатар 1960

	 

	С. Сандагдорж монголчлов.

	 

	"Волшебные перышки" 

	 

	Зургийг Ю. Смольников

